
КОНСТИТУЦИЯ СУДЫ

БИЛГЕЛӘМӘСЕ


гражданин С.Г. Сидоровның үз конституциячел хокуклары һәм ирекләре 2013 елның 11 сентябреннән № 7992 Казан шәһәре муниципаль берәмлеге Башкарма комитеты карары белән расланган 2013—2017 елларга гражданнарны Казан шәһәренең аварияле торак фондыннан күчерү буенча Муниципаль адреслы программасы белән бозылуга карата шикаятен карауга алудан баш тарту турында

Казан шәһәре                                                                              2014 елның 23 мае 
Татарстан Республикасы Конституция суды, суд Рәисе В.Н. Демидов, судьялар Ф.Н. Баһаутдинов, Л.В. Кузьмина, Р.Г. Сәхиева, А.Р. Шакараев составында узган суд утырышында, судья Р.Г. Сәхиеваның “Татарстан Республикасы Конституция суды турында” Татарстан Республикасы законының 44 статьясы нигезендә гражданин С.Г. Сидоровның шикаятен алдан өйрәнеп ясаган бәяләмәсен тыңлап, Татарстан Республикасы Конституция суды

ачыклады:
1.
Гражданин С.Г. Сидоров 2014 елның 25 мартында Татарстан Республикасы Конституция судына үз конституциячел хокуклары һәм ирекләре 2013 елның 11 сентябреннән № 7992 Казан шәһәре муниципаль берәмлеге Башкарма комитеты карары белән расланган 2013—2017 елларга гражданнарны  Казан шәһәренең аварияле торак фондыннан күчерү буенча муниципаль адреслы программасы белән бозылуга карата шикаять белән мөрәҗәгать итте.

Шикаятьтән һәм аңа теркәлгән документларның күчермәләреннән күренгәнчә, гариза бирүче Казан шәһәренең Үзәк урамы буенча урнашкан өч бүлмәле ышыклагыч йортның бер бүлмәсен били. Аның бүлмәсенең торак мәйданы 11,3 кв. метр, гомуми мәйданы 17,67 кв. метр тәшкил итә. Әлеге торак йортның ике бүлмәсендә гариза бирүченең гаилә әгъзалары булып саналмаган гражданнар яши.
Гражданин С.Г. Сидоров күрсәткәнчә, ул яшәгән торак йорт 2000 елның 26 гыйнварыннан № 116 Казан шәһәре хакимияте башлыгы карары белән даими яшәү өчен яраксыз (тузган) дип танылган, шуңа бәйле рәвештә ул үз бүлмәсен хосусыйлаштыра алмый, әлеге торак бинага карата, анда төзекләндерү эшләрен алып бару белән берлектә,  аңа теләсә-нинди юридик гамәлләр башкару тыелган. 2004 елның 11 октябреннән Татарстан Республикасы Югары судының кассация билгеләмәсе белән үзгәрешсез калдырылган 2004 елның 17 сентябреннән Казан шәһәре Авиатөзелеш районы суды карары белән гариза бирүченең әлеге бүлмәне бушлай нигездә милеккә тапшыруларын таләп итүенә бәйле шикаятен канәгатьләндерү әлеге торак бинаның аварияле торышта булуы сәбәпле кире кагылган.
Гражданин С.Г. Сидоров, Казан шәһәре муниципаль берәмлеге Башкарма комитетының 2013 елның 20 декабреннән һәм 2014 елның 21 гыйнварыннан җавапларына таянып, бәхәс ителүче Муниципаль адреслы программа нигезендә хәзерге вакытта Казан шәһәрендә күпфатирлы торак йортларда яшәүче гражданнарны күчерү башкарылганлыгын искәртә. Ул яшәгән торак йорт, күпфатирлы булып саналмый, шуңа ярашлы рәвештә, аның торакчылары әлеге Муниципаль адреслы программа буенча күчерелә алмыйлар. 
Гариза бирүче шулай ук 2003 елның 6 октябреннән № 131- ФЗ "Россия Федерациясендә җирле үзидарәне оештыруның гомуми принциплары турында" Федераль законның 16 статьясының 1 өлешенең 6 пункты һәм 16.1 статьясының 2 өлеше нигезендә җирле үзидарә органнары гражданнарны яшәү өчен яраксыз дип танылган торак фондыннан күчерү буенча, яшәү өчен яраксыз дип танылган, шул исәптән күпфатирлы булмаган торак йортларга  карата да кулланылучы муниципаль адреслы программаларны кабул итә дип саный. Дәгъва ителүче Муниципаль адреслы программа 2007 елның 21 июленнән № 185-ФЗ "Торак-коммуналь хуҗалыкны үзгәртеп коруга теләктәшлек фонды турында" Федераль законын гамәлгә ашыру буенча кабул ителгән. Әмма  әлеге Федераль закон, гражданин С.Г. Сидоров фикеренчә, җирле үзидарә органнарын күпфатирлы булмаган яшәү өчен яраксыз дип танылган торак йортлардан гражданнарны күчерү йөкләмәсеннән азат итми, ә шулай булгач, Муниципаль адреслы программаның мондый йортларда яшәүче гражданнарга карата гамәлгә ашырылышына каршы килми.  Гариза бирүче фикеренчә, моннан шунысы аңлашыла,  күпфатирлы булмаган аварияле дип танылган торак йортларда яшәүче гражданнар шулай ук дәгъва ителүче Программага кертелергә тиешле, чөнки башкасы тигезлек принцибының конституциячел бозылуын аңлата.
Моннан тыш, гариза бирүче дәгъва ителүче Муниципаль адреслы программаның массакүләм мәгълүмат чараларында тиешенчә бастырылмавына да күрсәтә. 
Шушы нигездә гражданин С.Г. Сидоров Татарстан Республикасы Конституция судыннан 2013 елның 11 сентябреннән № 7992 Казан шәһәре муниципаль берәмлеге Башкарма комитеты карары белән расланган 2013—2017 елларга гражданнарны  Казан шәһәренең аварияле торак фондыннан күчерү буенча муниципаль адреслы программасын Татарстан Республикасы Конституциясенең 24 (өченче өлеше), 28 (беренче һәм икенче өлешләре), 29 (беренче өлеше), 55 һәм 58 (икенче өлеше) статьяларына ярашлы булмавын тануны сорый. 
2.  2007 елның 21 июленнән № 185-ФЗ "Торак-коммуналь хуҗалыкны үзгәртеп коруга теләктәшлек фонды турында" Федераль закон, нигездә, гражданнарны аварияле торак фондыннан күчерү буенча региональ адреслы программаларны формалаштыру, финанслау, гамәлгә ашыру механизмын,  торак базарын үстерүне стимуллаштыру кирәклеген исәпкә алып аварияле торак фондыннан гражданнарны күчерүгә Фонд средстволары хисабына финанс ярдәме күрсәтү үзенчәлекләрен билгели.   Күрсәтелгән Федераль законның 16 статьясы буенча,  гражданнарны аварияле торак фондыннан күчерү буенча өлкәара адреслы программаны кабул итү Торак-коммуналь хуҗалыкны үзгәртеп коруга теләктәшлек фонды хисабына финанс ярдәмен күрсәтү шартларының берсе булып тора. Шуңа бәйле рәвештә 2013 елның 26 сентябреннән № 681 Татарстан Республикасы Министрлар Кабинеты карары белән 2013—2017 елларга гражданнарны аварияле торак фондыннан күчерү буенча Республика адреслы программасы расланды. 
Гариза бирүче тарафыннан дәгъва ителүче 2013—2017 елларга Казан шәһәренең аварияле торак фондыннан гражданнарны күчерү буенча Муниципаль адреслы программа 2013 елның 11 сентябреннән № 7992 Казан шәһәре муниципаль берәмлеге Башкарма комитеты карары белән шулай ук әлеге Федераль законны башкару максатында расланган. 
 Әлеге Федераль законның 2 статьясының 2 пункты буенча аварияле торак фонды дип билгеләнгән тәртиптә 2012 елның 1 гыйнварына кадәр аларны эксплуатацияләү процессында физик тузганлыгына бәйле  аварияле дип танылган һәм җимертелергә яисә реконструкцияләнергә тиешле күпфатирлы торак йортлардагы торак бүлмәләр җыелмасы аңлашыла. Моннан күренгәнчә, күрсәтелгән Федераль законның, бары тик гражданнарны билгеләнгән тәртиптә аварияле дип танылган  күпфатирлы йортлардан күчерүгә бәйле мөнәсәбәтләрне генә көйләве рәвешле, максатчыл характерга ия булганлыгы аңлашыла.  Шуңа ярашлы рәвештә дәгъва ителүче, "Торак-коммуналь хуҗалыкны үзгәртеп коруга теләктәшлек фонды турында"гы Федераль законны үтәү максатында кабул ителгән һәм шул исәптән әлеге Фонд средстволары хисабына финансланучы Муниципаль адреслы программа да гражданнарны бары тик аварияле дип танылган күпфатирлы йортлардан күчерүне генә күздә тота.
Үзенең эчтәлеге һәм максатчыл билгеләнеше буенча дәгъва ителүче Программа аварияле дип танылган күпфатирлы йортларда яшәүче гражданнар тарафыннан аларның торакка булган хокукларын гамәлгә ашыруның оештыру һәм финанс гарантияләрен тәэмин итүгә юнәлдерелгән. Шунлыктан әлеге Программа гражданнарның конституциячел хокукларын бозучы буларак карала алмый һәм, димәк, аның Татарстан Республикасы Конституциясенә ярашлы булмавы мәсьәләсендә билгесезлекләр юк. 
Моннан чыгып, С.Г. Сидоровның шикаяте "Татарстан Республикасы Конституция суды турында" Татарстан Республикасы Законы белән билгеләнгән каралу критериена туры килми һәм Татарстан Республикасы Конституция суды тарафыннан карауга кабул ителә алмый.
Татарстан Республикасы Конституция суды дәгъва ителүче, 2013 елның 11 сентябреннән № 7992 Казан шәһәре муниципаль берәмлеге Башкарма комитеты карары белән расланган 2013—2017 елларга Казан шәһәренең аварияле торак фондыннан гражданнарны күчерү буенча Муниципаль адреслы программаның 2014 елның 10 апреленнән № 13 Казан шәһәре муниципаль берәмлегенең Документлар һәм хокукый актлары җыентыгында басылып чыкканлыгын ачыклады.  Шулай итеп, гариза бирүченең әлеге Программаның  җәмәгатьчелек карамагына рәсми төстә бастырылмавы турындагы дәлиле нигезле түгел.
Бәян ителгәннәрдән чыгып, Татарстан Республикасы Конституция суды турында"гы Татарстан Республикасы Законының 39 статьясының икенче өлешендәге 1 пунктка, 46 статьясының беренче өлешендәге 2 пунктына, 66 статьясының бишенче өлешенә, 67 статьясының беренче һәм икенче өлешләренә, 69, 72 статьяларына, 73 статьясының беренче өлешенә нигезләнеп, Татарстан Республикасы Конституция суды
билгеләде:
1. Гражданин С.Г. Сидоровның үз конституциячел хокуклары һәм ирекләре 2013 елның 11 сентябреннән № 7992 Казан шәһәре муниципаль берәмлеге Башкарма комитеты карары белән расланган 2013—2017 елларга гражданнарны  Казан шәһәренең аварияле торак фондыннан күчерү буенча муниципаль адреслы программасы белән бозылуга карата шикаятен карауга алудан баш тартырга, чөнки гариза бирүченең шикаяте билгеләнгән таләпләр нигезендә мөмкин түгел. 
2. Татарстан Республикасы Конституция судының әлеге шикаять буенча Билгеләмәсе катгый һәм шикаять ителгесез.
3. Әлеге Билгеләмәнең күчермәсен гражданин  С.Г. Сидоровка, Казан шәһәре мэрына, һәм шулай ук Казан шәһәре муниципаль берәмлеге Башкарма комитетына юлларга. 
4. Әлеге Билгеләмә “Татарстан Республикасы Конституция суды хәбәрләре”ндә басылып чыгарга тиеш.
            № 12-О
Татарстан Республикасы

                                                                                       Конституция суды 
PAGE  

